
Shri Guru Paduka Pushpa Mala

ಶ್ರೀಗುರುಪಾದುಕಾಪುಷ್ಪಮಾಲಾ

ಓಂ ಶ್ರೀಗುರವೇ ನಮಃ .
ಮದ್ಧೃತ್ಸ್ಥಂ ಸುಭಗಾಕಾರಂ ಸರ್ವಸೌಖ್ಯಕರಂ ಪರಂ .

ಭವತಾಪಹರಂ ಶೂರಂ ವರೇಣ್ಯಂ ವಿದುಷಾಂ ಮತಂ .. 1..

ಮಹನೀಯಾಕೃತಿಂ ದೇವಂ ಶ್ರೀಗುರುಂ ಪರಮಂ ವಿಭುಂ .

ಲಕ್ಷ್ಮಣಂ ಲಕ್ಷಣೈರ್ಯುಕ್ತಂ ಪ್ರಣೌಮಿ ಸರ್ವದಂ ಸದಾ .. 2.. (ಯುಗಲಕಂ)
ದಾಸೋಽಹಮಸ್ಮಿ ಮೂಢೋಽಹಂ ತ್ವದ್ದಯಾವಂಚಿತಃ ಖಲು .

ಕೃಪಾಕಟಾಕ್ಷಪೂರೈಸ್ತ್ವಂ ಪೂರಯ ವಿರಸಂ ಮನಃ .. 3..
ದರ್ಶ ದರ್ಶ ಭವದ್ರೂಪಂ ತೃಣ್ಮದೀಯಾ ನ ಶಾಮ್ಯತಿ .

ಶ್ರಾವಂ ಶ್ರಾವಂ ಭವತ್ಕೀರ್ತಿ ಶುಶ್ರೂಷಾ ನಾಪಕ್ಷೀಯತೇ .. 4..

ಸ್ಮಾರಂ ಸ್ಮಾರಂ ಭವನ್ನಾಮ ಜಿಗೀಷಾ ನಾಪಚೀಯತೇ .

ಪಾಯಂ ಪಾಯಂ ಭವದ್ವಾಕ್ಯಂ ಮತ್ಪಿಪಾಸಾ ಪ್ರವರ್ಧತೇ .. 5..

ಕೌಲಾಖ್ಯೇ ಶೈವಶಾಸ್ತ್ರೇ ಯಃ ವಿಗ್ರಹೀವ ಕಲೌ ಯುಗೇ .

ಸಂತಾರಯತಿ ಜ್ಞಾನಸ್ಯ ಪೋತೇನ ಶರಣಾಗತಾನ್ .. 6..

ಅವಾಪ್ತುಕಾಮೋ ಭವದಾಶ್ರಯಂ ಹಿ ವಿಷಣ್ಣಚೇತಾ ವಿಭವಾಬ್ಧಿಮಗ್ನಃ .
ತ್ವತ್ಪೂತಪಾದಾಬ್ಜಪರಾಗಕಾಂಕ್ಷೀ ದ್ವಾರೇ ತವ ಪ್ರಾಂಜಲಿರಾಗತೋಽಸ್ಮಿ .. 7..
ಧುನೋತಿವಾಯುರ್ಹಿಯಥಾಮಹೀರುಹಾನ್ಇಯಂತಥಾದುಷ್ಪ್ರಕೃತಿರ್ಮನುಷ್ಯಾನ್
.

ಪರಂ ಭವದ್ದರ್ಶನವಾತಪಾಲಿತಾನ್ ನರಾನ್ ಸಮರ್ಥೋಽಸ್ತಿ ನ ಕೋಽಪಿ
ಧರ್ಷಿತುಂ .. 8..

ಅಲ್ಪಜ್ಞಾನ್ ಕುಜನಾನ್ ಧೀಮಾನ್ ಕೌಲಾಚಾರವಿವರ್ಜಿತಾನ್ .

ನವಾಭಿನವಕೈರ್ಭಾವೈಃ ಪ್ರಪೂರಯತಿಮದ್ಗುರುಃ .. 9..
ತ್ವದ್ವಾಕ್ಯತಂತ್ರ್ಯೋದ್ಯತ ರಮ್ಯನಾದೈಃ ಮನೋಜ್ಞಭಾವೈಃ ರಸಪೂರಿತಂ ಸತ್ .

ಸ್ವಾಂತಂ ಮದೀಯಂ ರಸಭಾವಹೀನಂ ಪ್ರಾಪ್ನೋತ್ಯನಾಖ್ಯಾಂ ಸ್ಥಿತಿಮದ್ವಿತೀಯಾಂ
.. 10..

ಭವತ್ಪದಾಬ್ಜೇನ ಮನಾಕ್ ಸ್ಪೃಷ್ಟೇ ಮಲಂತ್ರಿಧಾ ದ್ರಾಗಪಯಾತಿ ಕುತ್ರ .
ಜಾನೇ ನ ಭೋ ಕೌಲಿಕದೇಶಿಕೇಂದ್ರ !ಏತದ್ಧಿ ಸತ್ಯಂ ನ ಮೃಷಾಬ್ರವೀಮಿ .. 11..

ಪೂತಂ ವಿವಿಕ್ತಂ ದಶರಾಗವರ್ಜಿತಂ ಸತ್ತ್ವೇ ಸುನಿಷ್ಠಂ ನಯನಾಮೃತಂ ಪರಂ .

ಸ್ವತಂತ್ರವಿದ್ವಜ್ಜನವೃಂದವಂದಿತಂ ಗುರುಂ ದಯಾದ್ರಂ ಪ್ರಣಮಾಮಿ ನಿತ್ಯಂ .. 12..

ಸ್ಮೃತೌ ನಿಮಗ್ನಃ ವಿರಹಾತುರಸ್ತ್ವಹಂ ಲೇಭೇ ನ ಶಾಂತಿ ನ ಸುಖಂ ನ ನಿದ್ರಾಂ .

ನಿಕಾಮಪಾನೀಯಯುತಾಂ ನ ಕೋಽಪಿ ಹಿತ್ವಾ ನದೀಂ ಸಂಜತಿ ತೃಷ್ಣಿಕಾಯಾಂ ..

13..

ತವ ಭಕ್ತಿಸುಧಾಹೀನಾ ದಶಾ ನ ಮಾಂ ಸುಖಾವಹಾ .

ಮಧುಕುಂಭೇ ಮಹಾಲಬ್ಧೇ ದ್ರಾಕ್ಷೇಹಾ ನೋಪಜಾಯತೇ .. 14..

ನ ಭೋಗವಿಭವಂ ಕಾಂಕ್ಷೇ ನ ಸುಖಂ ನಾರ್ಥಸಂಚಯಃ .
ಪರಮೇಕಾ ಭವದ್ಭಕ್ತಿರಸ್ತು ಮೇ ಸರ್ವಸೌಖ್ಯದಾ .. 15..

ಸುದರ್ಶನಃ ಸದಾಸ್ತು ಮಾಮನಂತಾನಂದವರ್ಧಕಃ .
ಸಂವಿನ್ಮಾರ್ಗೋ ಭವತ್ಪ್ರಾಪ್ತಿಸಾಧಕಃ ತ್ರಿಗುಣಾತ್ಮಕಃ .. 16..
ನಾಸೀನಸ್ಯ ನ ಸುಪ್ತಸ್ಯ ಭ್ರಮತೋ ನೋತ್ಥಿತಸ್ಯ ನ .

ತ್ವಾಮಂತರಾಶಮೋನಾಸ್ತಿ ದಿವಾ ರಾತ್ರೌ ಚ ಜಾಗ್ರತಃ .. 17..
ಕಠೋರಃ ಕೋಮಲಾಂಗೋಽಸಿ ದುರ್ಧಷಃ ಸುಲಭೋಽಸಿ ತ್ವಂ .

ಉಗ್ರಃ ಶಾಂತಸ್ವಭಾವೋಽಸಿ ದಾನೇ ರತೋಽಸಿ ನಿರ್ಮದಃ .. 18..
ಬಭರ್ತಿ ಭಕ್ತಾನ್ ಸ್ವಸ್ನೇಹಧಾರಯಾ ಜಹರ್ತಿ ದುಷ್ಟಾನ್ ಭವಭಕ್ತಿಬಾಧಕಾನ್ .

ವಿಭೂತಿಸುಸಿದ್ಧಿಸಮೃದ್ಧಿಯುಕ್ತಾನ್ ಚಕರ್ತಿ ಲೋಕಾನ್ ಸ್ವಕೃಪಾಕಟಾಕ್ಷೈಃ .. 19..
ಸಮಾನಭಾವೇನ ಸಮಾನಪ್ರೀತ್ಯಾ ಸಮತ್ವಯೋಗೀ ಸಮತಾಪ್ರಚಾರಕಃ .
ಸರ್ವಾನ್ ಶರಣ್ಯ ಶರಣಾಗತಾಂಚ ಕಾರುಣ್ಯಭಾವೇನ ಸಮೀಕ್ಷಸೇ ತ್ವಂ .. 20..

ತ್ವಗ್ ಮಜ್ಜಾಸ್ಥಿ ಹೃದಿ ವ್ಯಾಪ್ತಂ ಜನ್ಮಾಂತರೈರುಪಾರ್ಜಿತಂ .

ತತ್ಸರ್ವಂ ನಾಶಯತ್ವೀಶ !ಯದಘೌಘಂ ಮಯಾ ಕೃತಂ .. 21..

ಏಕವಿಂಶತಿಪುಷ್ಪಾಣಾಂ ಕೋಕಿಲೇನ ಕೃತಾ ಮಯಾ .

ಮಾಲಾ ಶ್ರೀಗುರುದೇವಸ್ಯ ಲಕ್ಷ್ಮಣಸ್ಯ ಪ್ರಸಾದಯೇ ..

ಇತಿ ಶ್ರೀಮಖನಲಾಲಕೋಕಿಲವಿರಚಿತಾ ಶ್ರೀಪಾದುಕಾಪುಷ್ಪಮಾಲಾ .

